
I TA’LIM OLISH JARAYONIDA STRESSGA 
BARQARORLIK NAMOYON BO‘LISHINING YOSH 
PSIXOLOGIK XUSUSIYATLARI
N.Z.Ismoilova 
Nizomiy nomidagi O‘zMPU
“Amaliy psixologiya”kafedrasi dotsenti, ps.f.d (DSc).

M.K.Ismoilova 
Nizomiy nomidagi O‘zMPU
Psixologiya ta’lim yo‘nalishi 1-bosqich talabasi

Annotatsiya: Mazkur maqolada ta’lim olish jarayonida stressga barqarorlik namoyon bo‘lishining yosh psixologik 
xususiyatlariga oid ma’lumotlar tahlil etilgan. Bugungi kunda jamiyat hayotida stress va stressga barqarorlik muammosi 
zamonaviy psixologiyaning eng muhim muammolaridan biriga aylanib qoldi. Mazkur muammo XX asr boshlaridan buyon 
xorij hamda rus psixologiyasida keng doirada tadqiq etib kelingan va hozirda ham bu muammo o‘z dolzarbligini yo‘qotgani 
yo‘q. Aksincha, falsafa, tibbiyot, biologiya, psixologiya, pedagogika, informatika kabi fan sohalarining tarmoqlararo 
o‘rganish predmetiga aylanib bo‘lgan. Mazkur maqolaning maqsadi ta’lim olish jarayonida turli yosh davrlaridagi o‘quvchi 
va talabalarda stressga barqarorlikning yoshga doir differensial farqlari va ularning psixologik asoslarini yoritib berishdan 
iboratdir. 

Kalit so‘zlar: stress, stressga barqarorlik, yosh xususiyatlari, o‘smir, ilk o‘spirin, o‘spirin, o‘quvchi, talaba, predmet, 
differensial farq.
Abstract: This article analyzes data on the age-related psychological characteristics of stress resistance in the educational 
process. Today, the problem of stress and stress resistance in social life has become one of the most important problems 
of modern psychology. This problem has been widely studied in foreign and Russian psychology since the beginning 
of the 20th century, and this problem has not lost its relevance even now. On the contrary, it has become a subject of 
interdisciplinary study in such fields of science as philosophy, medicine, biology, psychology, pedagogy, and computer 
science. The purpose of this article is to shed light on the age-related differential differences in stress resistance in 
schoolchildren and students of different age periods in the educational process and their psychological foundations.

Key words: stress, stress resistance, age characteristics, adolescent, early adolescence, adolescent, student, student, 
subject, differential difference.
Аннотация: В статье анализируются данные возрастные психологические особенности стрессоустойчивости 
в образовательном процессе. Проблема стресса и стрессоустойчивости в обществе сегодня стала одной из 
важнейших проблем современной психологии. Данная проблема широко изучается в зарубежной и отечественной 
психологии с начала XX века и не утратила своей актуальности в настоящее время. Напротив, она стала 
предметом междисциплинарного изучения в таких областях науки, как философия, медицина, биология, 
психология, педагогика и информатика. Цель статьи – раскрыть возрастные различия в стрессоустойчивости 
студентов разных возрастных групп в образовательном процессе и их психологические основы.

Ключевые слова: стресс, стрессоустойчивость, возрастные особенности, подросток, ранний подростковый 
возраст, подросток, студент, учащийся, субъект, дифференциальные различия.

K I R I S H
Jahon ta’lim tizimida jamiyat kelajagi uchun mas’ul bo‘lgan yoshlarning ruhiy va jismoniy salomatligini 

ta’minlash maqsadida ularning stressga barqarorligini oshirish masalasi borgan sayin dolzarb ahamiyat kasb 
etib bormoqda. BSSTning Ustavida qayd etilishicha: “...stress hozirgi davr maktab o‘quvchilari va talabalarning 
salomatligi uchun katta zarar va agar yoshlar hozirgi stresslarni boshqarishning sog‘lom usullarini o‘rganmasalar, 
bu ularning sog‘ligiga jiddiy ta’sir ko‘rsatishi mumkin” ekanligi tufayli ushbu sohadagi ilmiy tadqiqotlar ko‘lamini 
kengaytirishni taqazo etmoqda. 

O‘zbekiston psixolog olimlaridan D.D.Boymirzaeva, R.Yu.Ernazarova, J.Sh.Ostonov, G.V.Xrulnova va 
boshqalar stress muammosining yosh va shaxs individualligiga doir xususiyatlari, pedagogik-psixologik 
jihatlarini ilmiy tadqiq etishgan. Mustaqil Davlatlar Hamdo‘stligi mamlakatlari psixolog olimlaridan A.N.Akopyan, 
A.A.Andreeva, Ye.I.Bast, Ye.V.Zelichenko, T.L.Kryukova, T.V.Sereda, M.L. Xutornaya va boshqalar pedagogik 
sohadagi stress va stressga barqarorlik masallarini o‘rganish yuzasidan ilmiy izlanishlar olib borishgan. 
Xorijiy psixolog olimlardan R.Lasarus, R.Thoits, E.Frydenberg, S.Folkman va boshqalar tomonidan stressga 
barqarorlik insondagi koping-xulqning namoyon bo‘lishi doirasida tadqiq etilgan.

Rivojlanish psixologiyasi yo‘nalishida faoliyat yuritgan o‘zbek olimlar - M.G.Davletshin, E.G.G‘oziev, 
Z.T.Nishonova, Sh.А.Do‘stmuxamedovalarning yaratgan adabiyotlari tahliliga ko‘ra, o‘smirlar stress holatlariga 
yetuklik davridagi odamlarga nisbatan kuchliroq berilishini tahlil qilish mumkin. Ularga tabiiy va jismoniy 
stressorlardan tashqari baholash stressorlari ham ta’sir ko‘rsatar ekan. Ayniqsa o‘smirlardagi stressga turg‘unlik 
xarakter aksentuasiyasi, vegetativ va jismoniy o‘zgarishlar bilan birga kechganda stressga barqarorilkning 
keskin pasayib ketishi mumkinligi ta’kidlanadi [1, 2, 4].

T A H L I L  V A  N A T I J A L A R
O‘quv faoliyati va kundalik hayotda uchraydigan stresslarga nisbatan barqarorlik ko‘nikmasining yo‘qligi 

bugungi yoshlarning nafaqat jismoniy va ruhiy salomatligiga, shuningdek ularning o‘quv faoliyatiga ham 
jiddiy salbiy ta’sir ko‘rsatishi bilan xavfli hisoblanadi, bu esa o‘z navbatida mazkur muammoning dolzarbligini 
belgilab beradi. Mazkur muammoni o‘rganish maqsadida N.P.Fetiskinning “Stressga barqarorlikni aniqlash” 
metodikasidan foydalandik. Olingan natijalar quyidagi jadvalda o‘z aksini topgan (1-jadval).

1-jadval. Turli yosh davrlarida stressga barqarorlik namoyon bo‘lishining differensial farqlari, n =467

Stressga barqarorlik darajalari
O‘quvchilar Talabalar

O‘smirlar (n=163) Ilk o‘spirinlar (n=140) O‘spirinlar (n=164)

Yuqori daraja 14,1% 18,5% 26,2%

O‘rta daraja 52,8% 53,6% 53,1%

Past daraja 33,1% 27,9% 20,7%

1-jadvalda keltirilgan natijalarga ko‘ra, stressga barqarorlikning past darajasi o‘smirlar auditoriyasida 
(33,1%) dominantlik qilgan. Bu yosh davrining inqiroz davri bilan bog‘liq o‘zgarishlar asosida kechishi, ya’ni 
o‘smir “o‘z ichiga berkinishi” natijasi bo‘lgan qaysarlik, serzardalik, emotsional ambivalentlik kabi holatlar uning 
tashqi olam bilan “kelisha olmaslik” ta’sirida paydo bo‘ladigan tajovuzkorligi va nizolashuvchanligiga olib keladi 
va o‘z navbatida bu holat o‘smirlik davri uchun xos bo‘lgan stressorlar ta’sirini yanada kuchaytiradi. 

Ilk o‘spirinlik davrida stressga barqarorlikning past ko‘rsatkichi 27,9% o‘quvchida kuzatilgan bo‘lib, bu 
kechikkan o‘smirlik namoyon bo‘lishi bilan bog‘liq holda ilk o‘spirinning hali ham o‘smir kabi harakatlanishi, ya’ni 
o‘zidagi qaysarlik, serzardalik kabi salbiy sifatlarni yenga olmayotganligi, shuningdek o‘zidan qoniqmaslikning 
kuchli namoyon bo‘lishi ta’sirida o‘zini va o‘z emotsiyalarini nazorat qilishning yetarli darajada shakllanmaganligi, 
shuningdek o‘zi tanlagan sohada kutilgan natijalarga erisha olmaganligi bois ruhiyatida sodir bo‘layotgan 
zo‘riqishlar bilan izohlanishi mumkin. 

Stressga barqarorlikning past ko‘rsatkichi o‘spirinlardagi izohini (20,7%) quyidagicha tahlil qilish mumkin: 
ayrim talaba yoshlarning hali ham o‘z kundalik va o‘quv faoliyatini rejalashtirish, mavjud informasiyalar oqimi 
bilan ishlash tajriba va ko‘nikmasining yetarli emasligi ularning stressga barqarorligini pasaytirishda muhim 
asos hisoblanadi. Bundan tashqari, oliy ta’limdagi talablarga ijtimoiy moslashishning sustligi, talab qilinayotgan 
darajada o‘qish uchun vaqtning yetishmasligi, kerakli informasiyalarning barchasini o‘zlashtirib olishga ulgura 
olmayotganligi va ish bilan ko‘mib tashlanganligini his qilish kabi omillar ham bu borada muhim hisoblanadi.

Shuningdek, talabalarda stressga barqarorlik darajasi past bo‘lishining sabablaridan yana biri ularda 
egallayotgan nazariy bilimlarni amaliyotda qo‘llay olmayotganligi, nazariyani amaliy hayot bilan moslashtira 
olmayotganligi, o‘zlarida shu vaqtgacha mavjud fikrlar bilan endi shakllanayotgan fikrlardagi qarama-
qarshiliklarning yuzaga kelishi bilan tavsiflash mumkin.

Sinaluvchilarning stressga barqarorlik ko‘rsatkichining past darajasini umumiy holatda tahlil qiladigan 
bo‘lsak, N.A.Sog‘inovning fikriga ko‘ra, “Keyingi yillarda aksariyat yoshlarda chet el musiqalari, kinofilmlari, 

I seriallari, internet ma’lumotlariga va bular oqibatida “evropacha madaniyat”ga mukkasidan ketish natijasida 
milliy qadriyatlarimizdan, o‘zbekona muhitdan uzoqlashuv oqibatida yengil-yelpi yashashga bo‘lgan intilishning 
kuchayayotganligi kuzatiladi” [3; 192-b]. Bunday yoshlarda yuqoridagi omillar ta’siri ostida shakllangan 
stressogen vaziyatlardan chiqib ketish ko‘nikmasining yo‘qligi ham ularda stressga barqarorlikning pasayib 
ketishiga olib keladi.

Stressga barqarorlikning o‘rta darajasi bo‘yicha barcha yosh guruhidagi respondentlar orasida aytarlik 
katta farq aniqlanmagan. Mazkur mezon bo‘yicha o‘smirlarning 52,8%i, ilk o‘spirinlarning 53,6%i, talabalarning 
53,1%i stressga barqarorlikning o‘rta darajasini namoyon qilgan. Stressga barqarorlikning o‘rta darajasi 
garchi xavfsizdek ko‘rinsada va bu ko‘rsatkichga ega bo‘lgan sinaluvchilarimiz soni ko‘p bo‘lsada, biroq bu 
bexavotirlikka asos bo‘la olmaydi, ya’ni ularning ma’lum bir qismi ayrim stressogen vaziyatlar ta’siriga tushib 
qolishi va stressga barqarorlikni past ko‘rsatkichining ortishiga olib kelishi ham mumkin.

Talabalar orasida stressga barqarorligi yuqori darajada bo‘lgan sinaluvchilar qolgan yosh guruhlariga 
nisbatan ko‘proq foiz (26,2%)ni tashkil qilgan bo‘lib, bu natijaga erishgan talabalapda stressga barqarorlik 
ularning o‘quv faoliyatiga moslashganligi, fanlarga va kasbiy sohasiga oid tushuncha hamda tasavvurlarning 
kengayganligi hamda o‘z vaqtini unumli rejalashtirishga o‘rganganligi, psixologik bilim, ko‘nikma, malakalar 
darajasining ortganligi, olinayotgan psixologik bilimlarni ko‘nikma va malakalarga aylantirib, o‘z o‘rnida qo‘llay 
boshlaganligi ta’sipida ratsional shaklda namoyon bo‘la boshlashi bilan ham izohlanishi mumkin. 

Ilk o‘spirinlik davrida stressga barqarorlikning yuqori darajasi 18,5%ni ko‘rsatgan. Bu davrda stressga 
barqarorlik ko‘pincha ularning psixologik kayfiyati bilan bevosita bog‘liq holda kechadi. Bu yosh davrida faoliyatda 
aniq natijalarga epishishga intilishning kuchayishi barobarida ilk o‘spirinning stressogen voqeliklarni yengib 
o‘tishga urunishi va oldinga qarab intilishi ortadi. Bu yoshda vaziyatni baholashga kognitiv yondashuvning 
ortishi va o‘zining ulg‘ayganini his qilishi natijasida ilk o‘spirin o‘zi bilan sodir bo‘layotgan muammolarni o‘zi hal 
etishga ko‘proq urunadi, bu esa ularda o‘ziga xos stressga barqarorlikni yuzaga keltiradi. 

Stressga barqarorlikning yuqori darajasi o‘smirlar auditoriyasida juda oz foiz (14,1%)ni ko‘rsatgan. Bu 
ko‘rsatkich o‘smirlar orasida kam bo‘lsada stressogen vaziyat ta’siriga berilmaydigan o‘quvchilarning ham 
borligini bildiradi. Stressga barqaror o‘smirlar uchun stressni yengib o‘tishning konstruktiv usullarini qo‘llash 
xarakterli bo‘lib, ular mavjud vaziyatda o‘zini qo‘lga olishni va o‘z emotsiyalarini boshqarishni yaxshi uddalaydilar 
va faoliyatdan uzilmagan holda o‘qishni avvalgidek davom ettiraveradilar. 

X U L O S A  V A  T A K L I F L A R
Umumiy xulosa qilinsa, stressga barqarorlikning yosh davrlar diskriminasiyasiga va dinamik xususiyatiga 

ko‘ra o‘sib borishini sinaluvchilardagi o‘quv faoliyatiga nisbatan barqaror, moslashuvchan munosabat hamda 
kundalik hayotdagi va o‘quv jarayonidagi muammolarni hal etishda o‘ziga xos ko‘nikma, malakalarning yuzaga 
kelganligi bilan asoslash mumkin.

Shuning uchun, ilmiy jamoatchilik oldida turgan muammolardan biri stressga barqarorligi past bo‘lgan 
o‘quvchi va talabalarda stressga barqarorlik ko‘nikmalarini hosil qilish yoki oshirish borasida ko‘mak berish 
chora-tadbirlarini ishlab chiqishdan iborat. 

